
Монгол Улсын Их Хурлын 2009 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2009 оны 10 дугаар сарын 27-ны өдөр (Мягмар гараг)-ийн хуралдаан 16 цаг 55 минутад Төрийн ордны “Г” танхимд эхлэв.


Байнгын хорооны дарга, УИХ-ын гишүүн Д.Оюунхорол ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 10 гишүүн ирж, 55.5 хувийн ирцтэй байв. Үүнд:


Чөлөөтэй: З.Алтай, П.Алтангэрэл, Ц.Баярсайхан, Л.Гүндалай, Д.Кекүшюзан Батбаяр, Ө.Энхтүвшин.


Тасалсан:  Х.Бадамсүрэн, Ц.Даваасүрэн.


Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Эрүүл мэндийн сайд С.Ламбаа, дэд сайд Ц.Цолмон, тус яамны Нийгмийн эрүүл мэндийн бодлогын хэрэгжилтийг зохицуулах газрын дарга С.Төгсдэлгэр, Төрийн захиргаа, удирдлагын газрын мэргэжилтэн Д.Сүх-Очир, Биеийн тамир, спортын хороооны дэд дарга Д.Сүрэнхорлоо, УИХ-ын Эрх зүй, хууль тогтоомжийн хэлтсийн зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Р.Эрдэнэтуяа, референт П.Тогоо нарын бүрэлдэхүүнтэй ажлын хэсэг байлцав.


Тогтоолын төслийн талаархи танилцуулгыг Эрүүл мэндийн дэд сайд Ц.Цолмон танилцуулав.


Танилцуулгатай холбогдуулан УИХ-ын гишүүн Д.Дондог, Д.Очирбат, Ч.Улаан нарын асуусан асуултад ажлын хэсгээс Ц.Цолмон, Д.Байгальмаа, Д.Сүрэнхорлоо нар хариулж, тайлбар хийв.


УИХ-ын гишүүн Д.Дондог, Д.Очирбат, Ч.Улаан нар санал хэлэв.


Д.Оюунхорол: -Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.


Зөвшөөрсөн

8


Татгалзсан

-


Бүгд

         10


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Д.Очирбат УИХ-ын чуулганы нэгдсэн хуралдаанд танилцуулахаар тогтов.


Хуралдаан 17 цаг 15 минутад өндөрлөв.


Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА
Д.ОЮУНХОРОЛ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ 


ХӨТЛӨГЧ Д.ЭНЭБИШ
УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ НИЙГМИЙН

БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН

ХОРООНЫ 10 ДУГААР САРЫН 27-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Хуралдаан 16 цаг 55 минутад эхлэв.


Д.Оюунхорол: -18 гишүүнээс ирсэн 10 гишүүн байгаа гэж өгч байгаа юм байна. Тийм учраас ирц 55.5 хувьтай байгаа учраас өнөөдрийн Байнгын хорооны хуралдааныг нээснийг мэдэгдье.


Өнөөдрийн Байнгын хорооны хуралдаанаар хэлэлцэх асуудлыг танилцуулъя. Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төслийг хэлэлцэх эсэхийг бид ярилцаж шийдвэрлэх ёстой. Хуралдаанд хэлэлцэх асуудалдаа орох уу. Яахав эхлээд энэ асуудлаа ярьчихаад. Ер нь бол Байнгын хорооны хурлуудаар уг нь бол үндсэн чиглэлийг бас ярилцчихсан байна лээ л дээ бусад Байнгын хороод. Тэгээд тэрийг яах ёстой юм бэ ер нь. За тэгвэл тэгээд хойшлуулчихъя. Уг нь хоёр дахь хэлэлцүүлэх асуудал маань Монгол Улсын эдийн засаг, нийгмийг 2010 онд хөгжүүлэх үндсэн чиглэлийг батлах тухай УИХ-ын тогтоолын төслийн анхны хэлэлцүүлгийг хийх ёстой байсан. Ингээд намын бүлэг энэ асуудлаар завсарлага авах шаардлагатай байгаа тул энэ асуудлыг өнөөдөр хэлэлцэх асуудлыг хойшлуулъя.


Хэлэлцэх асуудалтай холбогдуулан Эрүүл мэндийн сайд Ламбаа, Эрүүл мэндийн дэд сайд Цолмон, Биеийн тамир, спортын хорооны дэд дарга Сүрэнхорлоо, Эрүүл мэндийн яамны Нийгмийн эрүүл мэндийн бодлогын хэрэгжилтийг зохицуулах газрын дарга Төгсдэлгэр, Эрүүл мэндийн яамны Нийгмийн эрүүл мэндийн бодлогын хэрэгжилтийг зохицуулах газрын мэргэжилтэн Байгальмаа, Биеийн тамир, спортын хорооны газрын Төрийн захиргааны удирдлагын газрын мэргэжилтэн Д.Сүх-Очир нар оролцож байна. 


Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төсөл хэлэлцэх эсэх асуудлаар санаачлагчдаас танилцуулга хийнэ. 


Ц.Цолмон: -Та бүгдийн энэ өдрийн мэндийг эрье. Биеийн тамир, спортыг хөгжүүлэх талаар төрөөс баримтлах бодлого боловсруулсан тухай. Биеийн тамир, спортын тухай хуулийн 6 дугаар зүйлд заасан УИХ-ын бүрэн эрхэд биеийн тамир, спортын үндэсний бодлогыг тодорхойлох гэснийг үндэслэн биеийн тамир, спортыг хөгжүүлэх талаар төрөөс баримтлах бодлогын төслийг боловсруулав. Энэхүү бодлого нь УИХ-ын 2008 оны 12 дугаар тогтоолоор батлагдсан Монгол Улсын Мянганы хөгжлийн зорилтод суурилсан үндэсний хөгжлийн цогц бодлогын эрүүл мэндийн хөгжлийн бодлогын стратегийн 4 дэх зорилтыг хангах хүрээнд бүх нийтийн биеийн тамир спортыг хөгжүүлэх асуудлыг тэргүүлэх чиглэл болгон хэрэгжүүлэхээр заасантай нийцэж байгаа юм.


Засгийн газрын 1999 оны 124 дүгээр тогтоолоор Биеийн тамир, спортыг хөгжүүлэх талаар Засгийн газраас баримтлах бодлогыг батлан хэрэгжүүлэх ажлыг зохион байгуулж, тодорхой үр дүнд хүрсэн. Уг бодлогыг хэрэгжүүлэх явцад хүн амын өсөн нэмэгдэж байгаа бие бялдрын соёл, эрүүл аж төрөх хэв маягийн хэрэгцээг даган, хүн амын дунд биеийн тамир, спортын ажил, үйлчилгээний хүрээг өргөтгөх, үйлчилгээний чанар хүртээмжийг сайжруулах, энэ асуудалд бусад салбарт төрийн болон төрийн бус байгууллага, аж ахуйн нэгж, албан газар, хамт олон, иргэдийн оролцоо дэмжлэг, хамтын ажиллагааг сайжруулах замаар биеийн тамирыг бүх нийтийн үйлс, хүн амын хэрэглээ болгон хөгжүүлэх шаардлага улам бүр өсөн нэмэгдэж байна.


Даяаршлын өнөө үед тив дэлхийн спортын тавцанд Монголын тамирчдын үзүүлж байгаа амжилт нь эх орны хөгжлийн түвшинг илэрхийлэх, тусгаар тогтнолоо бататган сурталчлахад онцгой ач холбогдолтой билээ. Түүнчлэн биеийн тамир, спортыг бүх байгууллага нэгж дэмжин хөгжүүлэх нь хувь хүний хөгжлийг хангах, өвчлөлөөс урьдчилан сэргийлэх хамгийн үр дүнтэй, аюулгүй, нийгэм, эдийн засгийн үр ашигтай аргын нэг юмаа. Түүнчлэн биеийн тамир, спортын салбарын удирдлага, зохион байгуулалтыг оновчтой болгох, төвлөрлийг сааруулах, бусад салбар байгууллагын оролцоог нэмэгдүүлэх, ажил үйлчилгээний чанарыг сайжруулах, хүний нөөцийг хөгжүүлэх, биеийн тамир, спортын шинжлэх ухааны хөгжлийн чиглэлийг тодорхой болгох, биеийн тамирыг төрийн бодлогын гол чиглэл, бүх нийтийн хөдөлгөөн болгон хөгжүүлэхэд төсвийн хуваарилалт, нэмэлт орлогыг чиглүүлэх, дотоод, гадаадын бизнесийн болон аж ахуйн нэгж байгууллагын оролцоо, идэвх санаачилгыг сайжруулах зэрэг шаардлага өсөн нэмэгдэж байгааг үндэслэн уг бодлогыг боловсрууллаа.


Биеийн тамир, спортын тулгамдсан асуудал, бэрхшээл, хэтийн төлөв, зорилго, үйл ажиллагааны чиглэлийн талаар биеийн тамир, спортын удирдах ажилтан, мэргэжилтнүүдийн хүрээнд хэлэлцсэний үндсэн дээр уг бодлогын төслийг боловсруулан аймаг, нийслэл дүүргийн биеийн тамир, спортын хороо, биеийн тамир, спортын холбоод, клуб, биеийн тамирын дээд сургуулиудын удирдах ажилтан, салбарын судлаач эрдэмтэд, мэргэжилтэн, багш, дасгалжуулагчийн саналыг авч тусгалаа.


Уг бодлогын цөм нь нийтийн биеийн тамир байх бөгөөд биеийн тамир, спортыг бүх нийтийн хөдөлгөөн болгон орон даяар өрнүүлэх, түүнийг шинжлэх ухааны үндэслэлийг сайжруулах, хүн амын ажил, амьдралын салшгүй хэсэг болгох, улмаар хүн амын дундаж наслалтыг уртасгах зорилготой юмаа. Биеийн тамир, спортыг хөжүүлэх талаар төрөөс баримтлах бодлого батлах тухай УИХ-ын тогтоолын төслийг Засгийн газрын 2009 оны 9 дүгээр сарын 16-ны өдрийн хуралдаанаар хэлэлцэн дэмжээд, УИХ-д өргөн мэдүүлэхээ шийдвэрлэсэн юм.


Д.Оюунхорол: -Цолмон сайдад баярлалаа. Танилцуулгатай холбогдуулан гишүүд асууж, хариулт авна. Асуулттай гишүүн байна уу. Дондог гишүүн.


Д.Дондог: -Танилцуулгыг сонслоо. Бид нар бас уншиж үзсэн. Тэгээд энэ хөтөлбөрийг хэрэгжүүлэхтэй холбоотой орчин нөхцөлийг сайжруулахтай, өөрөөр хэлбэл одоо энэ нийтийн биеийн тамирыг хөгжүүлэхдээ үүнийг хэрэгжүүлэхтэй холбоотой тодорхой зорилтууд, бодлогууд ингээд дэвшүүлчихэж байна, зарчмууд. Тэгээд энийгээ хэрэгжүүлэхтэй холбоотой орчин нөхцөлийг сайжруулах талын юм харин жаахан бүрхэг байгаа юм болов уу гэж бодогдоод байгаа юм. Тухайлбал юу гэдэг юм бэ өвөл бол цанын бааз,  тэшүүрийн талбай ч байдаг юм уу, хокейн талбай ч байдаг юм уу, эсвэл одоо нэг хүмүүс өглөө босоод эсвэл амралтынхаа өдрүүдээр биеийн тамирын дасгал хийдэг, цэцэрлэгт хүрээлэн ч байдаг юм уу ийм мэтийн тийм орчны юмнуудыг, танхимын агааржуулалт, зориулалтын зам талбай, стадион ч байдаг юм уу ийм юмнуудыг ер нь нэг базаад энэ бодлого дотор бас энийг… холбоотойгоор хийнэ гэсэн юм хийчихвэл одоо их хөрөнгө мөнгө зарна гээд бөөн юм болдог юм болов уу. Тэр талын юм ер нь хэр бодсон юм бол.


Ингээд уншаад үзэхээр яг тийм чиглэлийн юмнууд нь байхгүй, зүгээр одоо хийнэ гээд байгаа юм. Тэгээд яг одоо хийхээр одоогийн байгаа нөхцөл дээр энэ олон зорилтыг хийхэд үнэхээр учир дутагдалтай гэж бодоод байгаа юм л даа. Яагаад вэ гэвэл хүн гадаа гараад л ямар нэгэн хэмжээгээр өөрийгөө чийрэгжүүлэх гэхээр орчин нь байхгүй болчихоод байгаа юм. Хэдэн спортын заал байдаг байх. Тэр нь одоо тэгээд ээлж дараалаад л бараг цаг байхгүй, цаг наргүй шахуу ажиллагаатай, эсвэл цоожтой. Тэгэхээр зэрэг энэ чиглэлийн талбай, нөхцөл стадион, юу гэдэг юм цэцэрлэг, саад, ийм юмнуудыг хийх тал дээр базаад энэ бодлого дотор суулгачихвал яадаг юм бол гэсэн санал байгаа.


Энүүгээр яам юу гэж бодож байгаа юм. Энийг ер нь тусгасан гэж бодож байгаа юу, байгаа нөхцөл дээрээ хийнэ гэж бодож байгаа юм уу, өргөтгөнө гэж бодож байгаа юу гэдэг талаар нэг хариулт авах гэсэн юм.


Д.Байгальмаа: -Манайх энэ оны 239 дүгээр тогтоолоор Засгийн газрын тогтоолоор зөв хооллох, дасгал хөдөлгөөнийг дэмжих үндэсний стратеги гэж  сайшаалагдсан байгаа. Энэ стратегиа бид нар эрүүл мэнд болон Хүнс, хөдөө аж ахуй, хөнгөн үйлдвэрийн сайдын хамтарсан 283, 207 гэсэн тушаалаар бас батлуулсан. Тэгээд энэ стратеги дээрээ бол бид нар 2021 он хүртэл хэрэгжүүлэх стратеги байгаа. Энэ дээрээ нэлээн нарийвчилсан ийм үйл ажиллагааны төлөвлөгөө гаргасан юм. Энэ төлөвлөгөөн дотор яг тэр орчныг бүрдүүлэх талаар зам гудамж, талбайг хэрхэн тохижуулах, тэр уулын спортыг хөгжүүлэх тусгай зориулалтын цанын бааз байгуулах гэсэн асуудлуудаа бүгдийг нь нарийвчлаад тусгасан юм. 


Тэгээд одоо энэ лотегио хэрэгжүүлэх зорилгоор дэлхийн эрүүл мэндийн байгууллага болон бусад хандивлагч байгууллагуудаас санхүүжилт хайж байгаа. Тэгэхээр үндсэндээ бид энэ стратегидаа хэрэгжүүлэх арга хэмжээнүүдийг нэлээн тодорхой болгоод, бодлогодоо бол үндсэн чиглэлээ зааж өгье гэсэн ийм чиг баримталж энийг боловсруулсан байгаа юм.


Д.Оюунхорол: -Очирбат гишүүн.


Д.Очирбат: -Энэ биеийн тамир спортыг хөгжүүлэх төрөөс баримтлах бодлогыг бас ингэж оруулж ирж байгаа нь их сайшаалтай хэрэг л дээ. Өнөөдөр үндсэндээ Улаанбаатар хотод, хөдөө орон нутагт ч гэсэн ялгаа байхгүй адилхан биеийн тамирын талбай гэдэг юм байхгүй болсон. Хэдэн байгаа талбай, тэр тохижилт хийж байсан, хуучин хүүхдүүд гадаа тоглодог байсан тэр хөл бөмбөгийн талбай, тэр юмнууд нь одоо ерөөсөө байхгүй болчихсон. Хэрүүл уруултай. Тэгэхээр бид нар бас энэ үндсэн чиглэлтэй холбогдуулаад энэ биеийн тамир, спортыг хөгжүүлэх талаар төрөөс баримтлах бодлоготойгоо холбогдуулаад үндсэн чиглэлдээ тусгаж өгөх саналуудыг та бүхэн маань бас бодож боловсруулсан, гаргаж ирсэн зүйлүүд байгаа юу. Одоо тусгах, одоо энэ хэлэлцэх гээд, өнөөдөр бид нар энэ бас хэлэлцэж амжихгүй хойшлогдож байна л даа. Тэгэхдээ маргаашнаас эртхэн орж хэлэлцэгдэнэ. 


Тэгэхээр энэ дээр Байнгын хороогоороо дамжуулаад тийм санал онол, та бүхний бодож боловсруулсан зүйл юу байна. 


Д.Байгальмаа: -Тэгэхээр яг үндсэн чиглэлийн төсөлд яг тодорхой ийм ийм ажил энэ бодлогыг хэрэгжүүлэх зорилгын хүрээнд хэрэгжүүлнэ гэсэн юм бол тодорхой байдлаар ороогүй байгаа. Ерөнхийдөө халдварт бус өвчнөөс сэргийлэх гэдэг байдлаар ороод бид нар нөгөө халдварт бус өвчний хөтөлбөрийг хэрэгжүүлэх үйл ажиллагааны төлөвлөгөө гэдэг дотроо бол нэлээн тусгаад явж байгаа юм л даа. Тэгэхээр хэрвээ Байнгын хорооноос ийм санал зөвлөмж гаргаад, энийг үндсэн чиглэлд тусгах шаардлагатай гэвэл бид нар энэ бэлэн байгаа тэр үйл ажиллагааныхаа төлөвлөгөөг сонгож аваад үндсэн чиглэлд бас оруулах бүрэн боломжтой байгаа.


Д.Очирбат:
-Бид нар ер нь бас сонгуулийн үеэр ч гэсэн бас нэг амалж гарч ирсэн, тэгээд нийслэлийнхээ иргэд, аймаг, хот орон сууц, төвлөрсөн газрууддаа бас нэг биеийн тамирын спортын ордон байгуулна, дээрээс нь тэр чийрэгжилтийн танхим, тэр хүүхдүүд гадаа байж байдаг тэр сайхан тохижилттой, чөлөөт цаг заваа өнгөрөөх тийм нийтийн биеийн тамирыг хөгжүүлэх чиглэлийн юмнуудыг нь нэлээн тусгаж оруулж өгсөн шүү дээ. Тэрийгээ бас энэ Байнгын хороон дээрээ санал болгож энэ гишүүдээрээ бас дэмжүүлбэл зүгээр юм уу гэж би бодож байна.


Д.Оюунхорол: -Улаан гишүүн.


Ч.Улаан: -Тэгэхээр энэ зүйтэй асуудал, би хэлэлцэх нь зүйтэй гэж бодож байгаа юмаа. Гэхдээ энийг жаахан тодорхой болгож л хэлэлцүүлгийн явцад нэлээн ажиллах шаардлагатай байна гэдэгтэй санаачлагч маань санал нэгдэх байх. Тэгсэн тохиолдолд энийг тодорхой хэлэлцэх хэрэгтэй л дээ. Ер нь биеийн тамир, спортыг, нийтийн биеийн тамирыг хөгжүүлнэ гэсэн л гол зорилго тавьж байна шүү дээ. Тэгэхээр энэ хүрээнд чинь маш тодорхой асуудлуудыг шийдмээр байгаа юм. Жишээ нь одоо сум, суурин газрыг заавал биеийн тамирын заалтай болгох хэрэгтэй. Тэгэхгүйгээр биеийн тамир хөгжихгүй шүү дээ. Өвлийн улиралд гэхэд юу гэдэг юм бэ сум суурин газрууд одоо энэ ил мөсөн гулгуурын талбай хийдэг ч юм уу, ийм юмыг бол бүр нийтийг хамарсан зорилт болгоод, төр, захиргааны байгууллагын дэмжлэг авч ингэж байж сая нийтийг хамарсан биеийн тамир хөгжинө. Тэгэхгүй бол өглөө гараад гүйх газар байхгүй, нохойтой зодолдож явж байгаа энэ хотынхон бол биеэ чийрэгжүүлэхэд хэцүү шүү дээ. 

Тийм учраас ийм ийм тодорхой тэр суурь нөхцөлийг нь бүрдүүлэх зорилтуудыг тусгахаар тооцож, хөрөнгө мөнгөний тооцоо хийсэн ийм асуудал байна уу, байхгүй бол энэ чиглэлээр ажиллах уу та хэд.

Д.Сүрэнхорлоо: -Ер нь бол манай биеийн тамир, спортын газраас өнгөрсөн 5 жилд хуучин спортын ордонтой байсан бүх аймгуудыг нийтдээ 8 аймгийг спортын заалтай байсныг ордонтой болгосон. Цаашдаа тавьж байгаа гол зорилт бол сумдуудыг соёл спорт, урлагийн заалтай болгох асуудлыг зорилт болгож тавьж байгаа. Энэнээс гадна бас хятадын тэр Шанхай групптай хамтраад сая манайх энд спортын цэнгэлдэх хүрээлэнгийн цогцолбор барья гээд 28 га газарт нэг 50 метрийн бассейнтай, 30 мянган хүний суудалтай нэг стадионтой, тулааны нэг заалтай, байт, буудлагын битүү заалтай тийм цогцолбор 28 га-д барина. Тэрний хашаан дотор байх спорт тоглоомын талбайнууд бол нийтдээ 32 талбай байхаар ингэж бас оруулсан байгаа. Энийг сая түрүүчийн түрүүчийн 7 хоногийн Засгийн газрын хуралдаанаар ерөнхийдөө бол Засгийн газрын хурлаас дэмжсэн нэг тийм шийдвэр гарсан. Төсөл бол явж байгаа.

Сум, суурин газруудад бид нар хамгийн гол барих юм бол аймгуудаа ямар ч байсан эхний ээлжинд заалтаа болгосон, спортын ордонтой болгосон. Хуучин заалууд бол 59-63 онд баригдсан цагаан чулуун спортын заал байсныг ордон болгосон. Одоо ингээд хамгийн сүүлийнх нь Баян-Өлгий аймаг байсан. Одоо Баян-Өлгий аймаг бол 1 давхраасаа дээш ерөнхийдөө өргөтгөсөн, ирэх жил ашиглалтанд орох тийм зорилттой явж байгаа.

Ц.Цолмон: -Мөн Эрүүл мэндийн сайд болон нийслэлийн засаг дарга хоёрын хооронд хамтын ажиллагааны гэрээ байгуулагдсан байгаа. Энэ гэрээнд бол шинээр байгуулагдаж байгаа хороололд яг тухайн хорооллын хүн амын нягтрал, хэдэн хүн оршин суухаас шалтгаалаад одоо бялдаржуулах төв, мөн одоо нийтийн биеийн тамирын спортын талбай, хөл бөмбөгийн талбайг заавал барихаар зураг төсөлд нь  оруулж байхаар ингэж хамтын ажиллагааныхаа гэрээнд тусгасан байгаа.

Д.Оюунхорол: -За өөр асуулттай гишүүн байна уу. Гишүүд маань тогтоолын төсөлтэй холбогдуулан асуулт асууж, хариулт авлаа. Гишүүдээс зарчмын зөрүүтэй санал, томъёолол гаргахгүй. Хэлэлцэх эсэхийг шийдэж байгаа учраас. 

Ингээд нэгдсэн хуралдаанаар төслийг хэлэлцэх эсэх асуудлаар санал хураалт явуулъя.

Биеийн тамир, спортыг хөгжүүлэх талаар төрөөс баримтлах бодлого батлах тухай УИХ-ын тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү. 10-8.

10-8 гишүүн дэмжиж байгаа учраас хэлэлцье гэж үзэж байна. Байнгын хорооны санал, дүгнэлтийг УИХ-ын нэгдсэн хуралдаанд илтгэгч гишүүнийг томилъё. Илтгэгчээр УИХ-ын гишүүн Д.Очирбат чуулганы нэгдсэн хуралдаанд танилцуулна гэж.

Нийгмийн бодлого, боловсрол, соёл, шинжлэх ухааны байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. 

Үндсэн чиглэлийг хэлэлцэх асуудлыг бид бүлгүүдийн санал гарч нэгтгэсний дараа ярилцана.


Хуралдаан 17 цаг 15 минутад өндөрлөв.

Соронзон хальснаас хянаж буулгасан:


Хуралдааны тэмдэглэл хөтлөгч
Д.Энэбиш

